
(Aningaasaqarnermut Nunamullu Namminermut Naalakkersuisoq) 

 

Partii Inuit maluginiarparput, siunnersuummi siunertaammat, akitsuusersuinissamik 

siunnerfiup uuma inatsisinngortinneqarnissaa, taamalu atortussanngortinneqarnissaa. 

Naalakkersuisut avaleraasartuut pillugit akitsuutit inatsisinngortinneqarnissaa pillugu 

siunnersuut ullumikkut nunatsinni aalisarnerup ingerlanneqarnera taama isikkoqarallartillugu 

tunngaviatigut partii inuit isumaqatingaarput.  

Siunnersuummut tunngaviusumik Partii Inuit akuersaarnitsinni, ima ittunik 

oqaaseqaateqassuungut: 

Partii Inuit siunnersuut ilalernartipparput siunertarineqarmat, pisuussutit pineqartut 

inuiaqatigiinnit pissarsissutigineqarnerunissaat. 

Ullumikkumulli misilittakkat 2013’imeersut pillugit erseqqissaatigineqarpoq, Nunatsinni 

aalisariutaateqarnikkut nukissarineqartut annikippallaarnerat peqqutigalugu, pisassiissutit 

tamakkeqqajarnagit qalluisoqarsinnaasoq, aammalu suliffissaqartitsinikkut annertunerusumik 

iluaqutaasimanngitsut. 

Partii Inuit ippigaarput naammaginagulu, pisassiissutit inuiaqatigiinnut iluaqutaanerunissaat 

anguniarlugu pilersaarutinik annerusumik takussaasoqannginnera. 

Partii Inuit qularutiginngilarput, annertunerungaartumik inuiaqatigiinnut iluaqutissiineq suli 

piorsaavigeqqinneqarsinnaasoq – uungaannaq isiginani iliuusissanik eqqartueqatigiinnikkut 

ukiunullu aggersunut iliuusissanik erseqqissaanikkut.  

Aalisariutaateqarnikkut tunisassiorfeqarnikkullu piginneqatigiiffinnut ataasiakkaaginnarnut, 

pingaartumillu piginnittut avataaneersuuppata iluanaarutit annissorneqarnerat, sukumiisumik 

nalilersuivigisariaqalerpoq – immami pisuussutitta suli annertunerusumik inuiaqatigiinnut 

ataatsimut iluaqutaanerunissaat anguniarlugu. 

 Assersuutigalugu aalisariutaateqarnikkut qalluisinnaanerup annertusarneqarnissaa 

pingaartikkaanni, naalakkersuinikkut siunnerfilersortariaqarpoq – pissutsit ilorraap tungaanut 

namminneq saannissaat utaqqeruusaaginnarnagu. 

Partii Inuit oqallinnermut matumunnga iluatsillugu oqaatigissavarput, nunatsinni 

avaleraasartuunik aalisarneq nutaajulluinnartoq siunissagissaartutut upperingatsigu 

imaaliallaannarlu tammarnavianngittutut neriulluarfigigatsigu. 

Partii Inuit eqqortumik oqaatigilluaannarlugu tikkuarusupparput kalaallit namminersortut 

sakkortuumik Royal Greenlandimit aammalu Polar Seafood-timit unammillerneqartuarmata, 

taakkulu ingerlatsiviit pingaarnerusumik kalaallinik aalisartunik atuerusuttuunngimmata 

isornartutut isingaarput. Taamaattoq tamannarpiaq aamma pissutingalugu Partii Inuit taamatut 

akitsuutip qaffasissusaa isikkoqartillugu ajoriffissaqartinnginnatsigu, taamaliornikkut nunatta 

karsianut aningaasat iluanaarutigineqartussat iluaqutissartaat eqqortumik atorneqassammata. 

Partii Inuit ilisimallugulu tusartagarput tassaasarpoq, taamatut akittuusiisoqartillugu kilisaatini 

inuttaasunut kalaallinut matussusiisussanngortitsisarneq pisartoq. Tamanna soorunami 

akuersaarneqarsinnaanngilaq aammalu partii inuit isumaqarpugut taamatut inuiaqatigiit 

pigisaannit ingerlatseriaaseqartoqarnera politikkerinit tikkuartorneqartariaqartoq qanorlu 

iliuuseqarfigisariaqartoq, inuiaqatigiit pigisaannik akisussaasuuneq poliktikkeriniimmat. 

Partii Inuit isumaqarpuguttaaq nunarput avaleraasartuut pillugit Royal Greenlandip saniatigut 

inuiaqatigiit ingerlatseqatigiiffimmik aallarnisaassasut tamanna nunatsinni pingaarnertut 

aalisarnermik ineriartortitsivittut aallunneqassammat. 

Taamatut kalaallit aalisartut peqatigiillutik aammalu tapersersorneqarlutik aalisariutinik 

tunisassiorfinnillu ineriartortitsisinnaalernissaat ingerlalluassappat akittuutit 

appartinneqarnissaa pissusissamisoortuussaaq. 

Taama oqaaseqarluta, Partii Inuit siunnersuut imarisaatigut akuersaarparput, tassungali 

atasumik Naalakkersuisut kaammattorusullutigit, imartatsinni pisuussutit annertunerpaamik 

iluaqutissarsiffigineqarnissaat siunertaralugu iliuusissanik pilersaarusiorneq ullumikkornit 

pimoorulluinnarnerullugu suliareqqullugu, nunaqavissunut iluaqutissanngortinneqarnerunissaa 

anguniarlugu. 

Taamaalilluta inatsisissatut suliareqqinneqarnissaanut aningaasanut akilereertarnermullu 

ataaatsimiisitaliamut ingerlateqqinneqarnissaa taperserparput.  

 


